http://www.berria.info/testua_ikusi.php?Saila=kultura&Iturria=BERRIA&Data=2005-02-22&Produktua=BERRIA&Edizioa=00&Orria=045&Kont=014
2005-02-22          660 hitz

Apaletik sarera 

Kulturaldi datu basea. Euskal Herriko gaiei buruzko hamabost aldizkariren erreferentziak paratu dituzte sarean; etorkizunean, artikuluak etxetik osorik arakatzeko aukera izango da 

ivan santamaria - GASTEIZ 

Donostiako Koldo Mitxelena Kulturuneak eta Gasteizko Antso Jakituna Fundazioak elkarlanean aurrera atera duten ekimena da Kulturaldi. Euskal Herriko historia, etnografia, kultura, hizkuntza eta beste gai batzuk jorratu dituzten hamabost aldizkariren erreferentzia bibliografikoekin datu basea paratu dute sarean. Liburutegi birtual honek ikerlariei nahi dituzten edukiak topatzea erraztu nahi die. 

Fitxa bibliografikoa ez ezik, etorkizunean artikuluak digitalizatu, sarean sartu eta osorik aztertu ahal izango dira, etxeko ordenagailutik mugitu gabe. Gutxi gorabehera, joan den mendetik euskal gaiak jorratu dituzten aldizkari garrantzitsuenekin doako harpidetza eskainiko du. Kulturaldi datu baserako sarbidea Koldo Mitxelena Kulturunearen eta Antso Jakituna Fundazioaren web orrietan dago.Orain arte ikerlarientzat lan eskerga zen aldizkarien edukietan sakontzea, maiz agerkari bakoitza banan-banan miatu behar baitzuten. Kulturaldik 30.000 erreferentzia biltzen ditu guztira, era guztietako agerkarietakoak. Bilaketa egilearen, gaiaren edo garaiaren arabera egin daiteke, besteak beste.Datu baseko zaharrena Euskal-Erria aldizkaria da; 1880. urtean hasi ziren kaleratzen. Badira, ordea, gaur egun ere maiztasun jakin batekin indarrean jarraitzen dutenak. Aldizkariak eta eduki gehienak euskaraz, gaztelaniaz eta frantsesez idatzita daude.Koldo Mitxelena Kulturuneko eta Antso Jakituna Fundazioko zuzendaritzek azaldu dutenez, hurrengo urratsa aldizkarietako edukiak digitalizatzea da, baina ez dute espero emaitzak bost urte baino lehen gertu izatea. Hala ere, datu basea gaurkotzeko asmoa badute, eta bi erakundeon katalogo publikoan jarriko dute eskura. 

Euskal Herriko liburutegi digitalerako pausoak 

Koldo Mitxelena Kulturuneak eta Antso Jakituna Fundazioak euskal gaiei buruzko bibliografia zabala dute, eta erreferentzia ezaguna dira ikerlarientzat, edo, besterik gabe, euskal kulturan sakondu nahi duen edonorentzat. Bi erakundeek, gainera, teknologia berrien aldeko apustua egin dute aspalditik. Antso Jakituna Fundazioak, hain zuzen ere, duela hamabi urte ekin zion funtsak digitalizatzeko lanari. Gaur egun, bost milioi irudi ditu digitalizaturik. 

Horren haritik, elkarlana sustatzeko akordioa sinatu dute bi erakundeek. Orain euskarri digitalean dituzten edukiak trukatzeaz gain, aurrera begira lan hori koordinaturik egiteko asmoa badute. «Lankidetzaren helburu nagusia euskal liburutegi digital baterako pausoak ematea da», azaldu du Imanol Agotek, Gipuzkoako Kultura zuzendariak. 

Lehentasunen artean, eguneroko prentsa digitalizatzea dago. Izan ere, gordetzeko eta biltzeko arazo ugari sortzen ditu prentsak, eta, bestalde, liburutegietako erabiltzaileek gero eta gehiago eskatzen dituzten edukiak dira. Ildo horretan, lan bera bi aldiz egin ez dadin elkarlanean ariko dira Antso Jakituna Fundazioa eta Koldo Mitxelena Kulturunea. Gauza bera egingo dute, gainera, euskal funts horietan dauden libururik esanguratsuenak digitalizatzeko tenorean.Badaude, era berean, soilik bi erakunde horien esku dauden eskuizkribuak. Argitaratu gabe dauden izkribuekin eta monografiekin datu base bateratua sortzeko asmoa dute, herritarren esku jarri ahal izateko. «Jatorrizko euskarria manipulatu behar izan gabe edukiak ondo aztertzeko aukera ematea ezinbestekoa da», azaldu du Carmen Bilbaok, Koldo Mitxelena liburutegiko zerbitzuburuak. Interes bereziko eduki horien erakusle, Julio Urkijoren izkribuak aipatu zituen Bilbaok, Koldo Mitxelena Kulturuneak gorderik dituenak.

 Datua

30.000 Kulturaldiko erreferentziak: Kulturaldi datu baseko sustatzaileek euskal bibliografian garrantzia duten hamabost aldizkari aukeratu dituzte. Bakoitzaren edukiak fitxa bibliografikoetan banatu eta gero, 30.000 erreferentzia baino gehiago aurkitu ahal dira datu basean. Fitxak ez ezik, artikuluak ere osorik datu basean sartzeko asmoa dute.
Kulturaldiko aldizkariak@:g 'Anuario de Eusko Folklore'. Gai nagusia euskal etnografia da.  

Anuario del Seminario de Filología Vasca Julio de Urquijo'. Euskal hizkuntzalaritzan eta filologian espezializatua. 

'Boletín de la institución Sancho el Sabio'. Arkeologiarekin hasi zen, baina ondoren humanitate guztiek izan zuten tokia. 
Boletín de la Real Sociedad Vascongada de Amigos del País'. Kulturaren ikuspuntu guztiak aztertzen ditu. 
Bulletin du Musée Basque'. Museoaren historia eta tradizioa azaltzeaz gain, antzinako Pirinioen ingurura zabaldu zen. 
Cuadernos de etnología y etnografía de Navarra'. Vianako Printzea erakundeak argitaratua.  

Euskal-Erria'. Euskal nortasuna sustatzeko sortu zuten 1880an. 
Euskalerriaren alde'. Euskal kultura eta literatur balio berriak zabaldu zituen hogei urtez. 
Euskal-Esnalea'. Euskara babesteko sortu zen 1908an. 
Fontes linguae vasconum'. Nazioarteko zientzia arloaz arduratzen da. 
Gure Herria'. Euskal literaturari eta euskal ikasketei buruzkoa. 
Revista Internacional de los Estudios Vascos'. Euskal ikasketei buruzkoa, zientziaren aldetik. 
Príncipe de Viana'. Erakundearen organo ofiziala. 
Sancho el Sabio: euskal kultura eta ikerketa aldizkaria'. Kultura aztertzeko eta hedatzeko. 
Vida Vasca': Hego Euskal Herriko eduki orokorrak. 
